
Цөлжилтийн үйл явц нь дэлхийн өнцөг булан бүр, улс орон бүрт тулгамдаж буй эдийн засаг, нийгэм, байгаль орчны бүлэг асуудлуудын нэг болохыг олон улсын хамтын нийгэмлэг нэгэнт хүлээн зөвшөөрчээ. Ийнхүү 1977 онд НҮБ-аас зохион байгуулсан Цөлжилтийн бага хурлаас Цөлжилттэй Тэмцэх Үйл ажиллагааны Хөтөлбөрийг батлан гаргаж байсан. НҮБ-ын Байгаль Орчны Хөтөлбөр 1991 онд энэ болон өөр бусад бүхий л үйл ажиллагааг харгалзан үзэж, бүс нутгуудад хэрэгжсэн амжилттай туршлагуудыг үл харгалзан хэт хуурай, хуурай, чийг дутмаг бүс нутгуудад газрын доройтлын асуудал улам бүр эрчимжиж буйг цохон тэмдэглэжээ. 
          1992 онд Рио де Жанейро хотноо зохион байгуулагдсан НҮБ-ын Байгаль Орчин, Хөгжил бага хурлын үе цөлжилт, түүний хор хөнөөлийг хэрхэн арилгах асуудал мөн хөндөгдсөн. Бага хурлаас иргэдийн түвшинд тогтвортой хөгжлийн асуудлыг түгээн дэлгэрүүлэх нь зүйтэй хэмээн шинэ үзэл баримтлалыг тодорхойлсон бөгөөд НҮБ-ад Засгийн Газар Хоорондын Зөвшилцөлийн Хороог байгуулж 1994 оны 6 сар гэхэд ялангуяа Африкийн орнуудад Цөлжилттэй Тэмцэх Конвенцийг боловсруулах үүргийг даалгажээ. 1992 оны 12 сард Ерөнхий Ассамблей 47/188 журмыг батлахаар шийдвэрлэж, баталсан байна. 
          Шахуу хугацаанд ажилласны үр дүнд тус хороо тав дахь удаагийн чуулганаар зөвшилцөлд хүрсэн. Конвенцийг 1994 оны 6-р сарын 17-нд Парис хотноо батлагдсан бөгөөд мөн оны 10-р сарын 14-15-ны хооронд гарын үсэг зуруулахаар нийтэд нээлттэй болжээ. Тавь дахь орон батламжилснаас 90 хоногийн дараа буюу 1996 оны 12-р сарын 26-нд Конвенци хүчин төгөлдөр болжээ. 2008 оны байдлаар нийт 193 улс орон Конвенцийн тал болсон. Конвенцийн Талуудын Бага хурал буюу Конвенцийн толгой байгууллагын анхны хуралдаан 1997 оны 10 сард Италийн Ром хотноо хурадаж байжээ. Удаагаар 1998 оны 12 сард Сенегалын Дакар хотноо, 1999 оны 11 сард Бразилийн Ресиф хотноо, 2000 оны 12 сард Германий Бонн хотноо, 2001 оны 10 сард Швейцарийн Женев хотноо зохион ыайгуулагдаж байжээ. 2001 оноос Талуудын Бага Хурлыг хоёр жилд нэг удаа зохион байгуулахаар тогтсон байна. 
Монгол Улсын Засгийн Газар, Улсын Их Хурал 1996 онд Конвенцийг соёрхон баталж өөрийн үйл ажиллагааны хөтөлбөрийн анхлан боловсруулсан байна. Монгол Улс өөрийн оронд Конвенцийн хэрэгжилт хэрхэн хангагдаж байгааг Үндэсний тайлан боловсруулан НҮБ-ын Цөлжилттэй Тэмцэх Конвенцийн Нарийн Бичгийн Дарга нарын газарт хүргүүлж ирсэн.

	


